
Ermənistan danışıqlar 
masasına qayıtmağa 

məcbur oldu 

Ermənistanın baş naziri Nikol 
Paşinyanın 2018-ci ilin yazında 
hakimiyyəti ələ keçirməsindən 
sonra irəli sürdüyü yersiz iddiası – 
danışıqlar prosesinə Dağlıq Qara-
bağın erməni icmasını cəlb etmək 
cəhdi iflasa uğradı. Nəhayət ki, 
Ermənistan hökumətinin başçı-
sı danışıqların Yerevan və Bakı 
arasında aparılmalı olması fikrini 
qəbul etdi. Bunu dövlət başçı-
ları arasında Vyana görüşünün 
mühüm nəticələrindən biri kimi 
dəyərləndirmək lazımdır. 

Bu fikir Azərbaycan Prezidenti 
Administrasiyasının xarici siyasət 
məsələləri şöbəsinin müdiri 
Hikmət Hacıyevin prezidentlər 
İlham Əliyev və Nikol Paşinyanın 
görüşü ilə bağlı açıqlamasında 
da birmənalı şəkildə səsləndi. 
H.Hacıyev dedi: -- Uzun 
fasilədən sonra Azərbaycan Pre-
zidenti ilə Ermənistan rəhbərliyi 
arasında ATƏT-in Minsk qru-
punun vasitəçiliyi ilə keçirilmiş 
görüş bir daha təsdiq etdi ki, 
danışıqların formatı dəyişməz 
qalır və danışıqlar prosesi 
Azərbaycan ilə Ermənistan 

arasında aparılır. Əslində, bu 
mövqe hələ görüş ərəfəsində 
müxtəlif beynəlxalq qurumların 
bəyanatlarında da ifadə olunur-
du. Məsələn, martın 9-da ATƏT-
in Minsk qrupunun həmsədrləri 
danışıqlar prosesinin formatının 
dəyişməzliyi barədə bəyanatla 
çıxış etmişdilər. Ermənistan 
baş nazirinin Brüsselə səfəri 
zamanı Avropa İttifaqının xarici 
işlər və təhlükəsizlik siyasəti 
üzrə ali komissarı Federika 
Moqerini də bəyan etmişdi ki, 
Ermənistan özündən yeni format 
icad etməyə çalışmasın. Amma 
kor tutduğunu buraxmayan kimi, 
Paşinyan öz fikrini təkrarlayırdı. 
Axır ki, Azərbaycan Prezidenti 
görüşdən sonra Rusiyanın TASS 
agentliyinə verdiyi müsahibədə 
təsdiq etdi ki, danışıqların forma-
tı dəyişməyəcək. 

“Ümidverici” və 
“impulsverici” danışıqlar 

Görüş ilk gündən “ümidveri-
ci” kimi qiymətləndirildi. Bu fikir 
Avropa İttifaqının Vyana danı-
şıqları ilə bağlı bəyanatında öz 
əksini tapdı: “Liderlərin atəşkəs 
rejiminin möhkəmlənməsi, sülh 
üçün əlverişli şəraitin yaradıl-
ması, həmçinin onların nəticəyə 

yönələn danışıqlar istiqamətində 
növbəti addımları atmağa hazır-
lıqları ümidvericidir”. Bəyanatda 
bildirilirdi ki, təşkilat humanitar 
sahədə tədbirlərin hazırlanmasına 
dair Vyana razılaşmasının, eləcə 
də əhalinin sülhə hazırlanması 
ilə bağlı iki ölkənin XİN rəhbərləri 
arasında 2019-cu il yanvarın 16-
da Parisdə əldə olunmuş razılaş-
manın reallaşmasını səbirsizliklə 
gözləyir. 

Prezident Administrasiyası-
nın şöbə müdiri Hikmət Hacı-
yev isə İlham Əliyev və Nikol 
Paşinyan arasında iki saatdan 

artıq davam etmiş təkbətək 
və ATƏT-in Minsk qrupunun 
həmsədrləri və iki ölkənin xarici 
işlər nazirlərinin iştirakı ilə apa-
rılmış bir saatlıq danışıqların 
münaqişənin həllinə yeni impuls 
verdiyini bəyan etdi. 

Azərbaycan və Ermənistan 
XİN başçıları və ATƏT-in Minsk 
qrupunun həmsədrləri tərəfindən 
görüşün nəticələri ilə bağlı qəbul 
edilmiş birgə bəyanatda qeyd 
olundu ki, danışıqlar prosesində 
əsas məsələlər, substantiv 
məqamlar barədə geniş fikir 
mübadiləsi aparılıb, həmçinin 

sülh prosesinin irəli aparılması 
üçün münbit şəraitin yaradılma-
sının vacibliyi vurğulanıb. Eyni 
zamanda, danışıqlar prosesində 
konkret və nəticəyönümlü addım-
ların atılmasının vacibliyi qeyd 
edilib. Bəyanata əsasən, Prezi-
dent İlham Əliyev və baş nazir Ni-
kol Paşinyan arasında aparılmış 
müzakirələr nəticəsində qərara 
alınıb ki, bundan sonra xarici 
işlər nazirləri səviyyəsində görüş 
keçirilsin və danışıqlar prosesi-
nin irəliyə aparılması məsələləri 
müzakirə olunsun. 

Substantiv danışıqlar 
davam etdiriləcək

Danışıqların mahiyyəti haq-
qında ən dəqiq məlumatları 
Azərbaycan Respublikasının 
Prezidenti İlham Əliyevin martın 
29-da görüşdən dərhal sonra 
Vyanada Rusiyanın TASS in-
formasiya agentliyinə verdiyi 
müsahibədən aldıq. Dövlət başçı-
mız Ermənistanın baş naziri Nikol 
Paşinyanla danışıqların nəticələri 
haqqında söz açaraq bildirdi ki, 
indiyədək iki ölkənin xarici işlər 
nazirləri arasında bir neçə raund 
danışıqlar aparılıb. Azərbaycan və 
Ermənistan liderləri arasında bu 
dəfəki görüş isə ona görə mü-
hümdür ki, məsələnin mahiyyəti 
ilə bağlı danışıqlar prosesinə yeni 
start verilib: “Biz etimadı, ola bilsin 
ki, insanlar arasında təmaslar 
çərçivəsində möhkəmləndirməklə 
bağlı məsələləri müzakirə et-
dik. Bundan əvvəl ictimaiyyət 
nümayəndələri arasında təmaslar 
olub. Yəni, hələ bu barədə da-
nışmaq tezdir, lakin humanitar 
məsələlərə gəldikdə, bu, nəzərdə 
tutulur. Çünki danışıqlar prosesi 
təbii ki, həm də humanitar aksiya-
larla dəstəklənməlidir. Lakin mən 
hesab edirəm, əsas odur ki, danı-
şıqların formatı dəyişilməz qalıb”. 

Bax, əsas məsələ elə budur. 
Prezident münaqişənin tarixinə 
nəzər salaraq qeyd etdi ki, da-
nışıqlar uzun illər Ermənistan ilə 
Azərbaycan arasında aparılıb, 
bundan sonra da belə olacaq: 
“İkincisi, danışıqlar prosesinə yeni 
təkan verilib. Bu da vacibdir. Biz 
Minsk qrupunun həmsədrlərinin 
9 mart tarixli bəyanatını, - siz 
yəqin ki, onunla tanışsınız, - 
çox müsbət qiymətləndirdik. 
Orada deyilir ki, danışıqlar 
formatının dəyişdirilməsi yalnız 
iki tərəfin razılığı ilə ola bilər. 
Azərbaycan tərəfi, təbii ki, buna 
razılıq vermədi. Ona görə də biz 
prinsipcə substantiv danışıqların 
davam etdirilməli olduğu vəziyyətə 
qayıtdıq”. 

Bundan sonra substansiv 
danışıqlar davam etdiriləcək, son-
da müəyyən konkret nəticələrin 
əldə olunacağına ümidlər 
 böyükdür. Bunu şərtləndirən 

isə həm Azərbaycan Preziden-
tinin qəti  mövqeyi, həm də son 
vaxtlar beynəlxalq ictimaiyyətin 
Azərbaycanın ərazi bütövlüyünü 
davamlı şəkildə müdafiə etməsidir.  

Prezident İlham Əliyev TASS-a 
müsahibəsində nəticəyə yönəlik 
danışıqların davam etdirilməsi 
ilə bağlı xarici işlər nazirlərinə 
tapşırıqlar verildiyini də bildirdi: 
“Onlar çox güman ki, nəticəyə 
yönələn danışıqlar prosesini 
davam etdirmək üçün yaxın vaxt-
larda görüşəcəklər. Bizim üçün 
birinci yerdə beynəlxalq səviyyədə 
tanınmış Azərbaycan ərazilərinin 
beynəlxalq hüquq, Helsinki Yekun 
Aktı və BMT Təhlükəsizlik Şurası-
nın Ermənistan silahlı qüvvələrinin 
işğal olunmuş ərazilərdən dərhal 
və qeyd-şərtsiz çıxarılmasını tələb 
edən dörd qətnaməsi çərçivəsində 
işğaldan azad edilməsi məsələsi 
durur”.

Elə Azərbaycan xalqı-
nın istədiyi də budur. Bunu 
Ermənistanda yaxşı-yaxşı dərk 
etməlidirlər. Sabiq prezident Serj 
Sarkisyanın inadcıllığı hadisələri 
2016-cı ilin Arpel döyüşlərinə 
gətirib çıxardı. Azərbaycan 
Ordusunun qalibiyyətli yürüşü 
Ermənistan ordusunun çoxlu 
canlı qüvvə və hərbi texnika 
itirməsi, eləcə də 2000 hektardan 
çox ərazimizə nəzarətin bərpa 
olunması ilə nəticələndi. 2018-ci 
ilin mayında isə ordumuz uğur-
lu Günnüt əməliyyatını həyata 
keçirdi. Bu gün Azərbaycan 
ordusunun Ermənistandan qat-qat 
güclü olduğu açıq etiraf olunur. 
Maraqlıdır ki, dünən Paşinyan 
Aprel döyüşlərinin 3-cü ildönümü 
ilə bağlı İrəvandakı “Yerablur” 
hərbi qəbiristanlığında bəyan 
edib: “Biz baş verənləri anlamalı 
və nəticə çıxarmalıyıq. Danışıqlar 
prosesi davam etməlidir, amma 
biz anlamalıyıq ki, münaqişə həll 
olunmadıqca hadisələrin istənilən 
inkişafına hazır olmalıyıq”.

Bu da bir daha onu göstərir ki, 
Ermənistanın münaqişə ilə bağlı 
mövqeyində məcburi yumşalma 
hiss olunur...

Paşa ƏMİRCANOV,  
“Xalq qəzeti”

Vyana görüşü danışıqlar prosesini 
işgüzar məcraya qaytardı

Rasim Musabəyov, Milli 
Məclisin deputatı:

– Vyanada baş tutan 
Dağlıq Qarabağ danışıqları-
nın mahiyyəti və nəticəsi belə 
deməyə əsas verdi ki, Nikol 
Paşinyanla danışıqları davam 
etdirmək mümkündür. Təbii 
ki, bu danışıqlarda ən düz-
gün qiymətləndirmə Prezi-
dent İlham Əliyev tərəfindən 
verildi. Mənim fikrimcə, Nikol 
Paşinyanla danışıqları da-
vam etdirmək mümkündür. 
Danışıqların yalnız iki ölkə 
-- Azərbaycan və Ermənistan 
arasında aparılması barədə 
Azərbaycan Prezidentinin 
konkret mövqeyindən sonra 
Nikol Paşinyan Yerevanda 
səsləndirdiyi “Dağlıq Qarabağ 
separatçıları da masa arxa-
sına oturmalıdır”-- fikrini Vyanada 
təkrarlaya bilmədi. Bu da danışıqların 
mahiyyəti üzrə aparılacağından xəbər 
verir. Bundan sonra hər hansı bir 
format dəyişikliyindən söhbət gedə 
bilməz.

Ermənistanın baş naziri bun-
dan sonra müxtəlif bəhanələr 
gətirsə belə, danışıqlara problem 
yarada bilməyəcək. Onun əvvəlki 
bəyanatlarından sonra təklif olunan 
formatda, yəni danışıqların yalnız 
Azərbaycanla Ermənistan arasında 
aparılmasının mümkünlüyü barədə 
həm Azərbaycan tərəfinin, həm də 
ATƏT-in Minsk qrupunun müəyyən 
təsirləri olub. Hesab edirəm ki, danı-
şıqlar öncəsi Ermənistanın xarici işlər 
nazirinin Moskvada Sergey Lavrovla 
görüşünün də müəyyən təsiri olub. 
Danışıqlar prosesində Azərbaycanın 
qətiyyətli mövqeyini xüsusilə qeyd 

etmək istərdim. Prezident İlham 
Əliyevin proses boyunca beynəlxalq 
hüququn norma və prinsiplərinə, 
diplomatik ənənələrə sadiqliyini böyük 
ustalıqla nümayiş etdirməsi bir daha 
təsdiqlədi ki, danışıqlar prosesində 
Azərbaycan tərəfi daha təcrübəlidir 
və işin mahiyyətini incəliklərinə qədər 
bilir. Ermənistan tərəfindən isə həm 
Paşinyan, həm də digər diplomatlar 
bu işlə yeni məşğul olmağa başlayıb-
lar. Bütün hallarda danışıqlar formatı 
Azərbaycanın maraqlarına uyğun 
olaraq dəyişməz qalır və bu şəkildə 
davam etdiriləcək.

Aydın Mirzəzadə, Milli Məclisin 
deputatı, politoloq:

– Vyanada Azərbaycan Prezi-
denti İlham Əliyev və Ermənstanın 
baş naziri Nikol Paşinyan arasında 
keçirilmiş görüş rəsmi Yerevanın 

danışıqlar prosesinin formatını 
dəyişdirmək cəhdlərini alt-üst etdi. 
Məlum olduğu kimi, Ermənistanın 
baş naziri danışıqlar masası arxa-
sında Azərbaycanın işğal olunmuş 
ərazilərində yaradılmış qondarma 
rejimin nümayəndələrinin də oturması 
barədə bəyanatlar səsləndirirdi. Lakin 
Vyana görüşündən sonra danışıqlar 
prosesinin əvvəlki formatda davam 
etdirilməsi ən düzgün variant hesab 
olundu. Bu, Prezident İlham Əliyevin 
apardığı xarici siyasətin növbəti 
uğurudur. Dövlətimizin başçısı 
Ermənistan tərəfinə Dağlıq Qara-
bağ münaqişəsinin nizamlanması 

məsələsində Azərbaycanla razılaş-
maqdan başqa çıxış yolu qoymadı.

Nikol Paşinyan dərk etdi ki, 
danışıqlar prosesində Azərbaycanla 
razılaşmaqdan başqa yolu yoxdur. 
Çünki bir daha şahidi oldu ki, həm 
beynəlxalq ictimaiyyət, həm də 
ATƏT-in Minsk qrupu Azərbaycanın 
bu mövqeyini dəstəkləyir. Görünür, 
işğalçı ölkənin rəhbəri münaqişənin 
yeganə həllinin Azərbaycanın ərazi 
bütövlüyünə hörmətlə yanaşılması-
nın və işğal olunmuş ərazilərdən öz 
qoşunlarını geri çəkməyin vacibliyini 
dərk etməyə başlayıb. 

Hesab edirəm ki, Vyana gö-
rüşünün nəticəsi Azərbaycan 
diplomatiyasının Dağlıq Qara-
bağ probleminin həllində prinsi-
pial mövqeyinin növbəti uğuru 
kimi qiymətləndirilməlidir. İki ölkə 
rəhbərləri arasında baş tutan bu 

görüş, ilk növbədə, problemin həlli ilə 
bağlı müxtəlif variantların nəzərdən 
keçirilməsinə imkan yaradacaq.

Asim Mollazadə, Milli Məclisin 
deputatı, Azərbaycan Demokratik 
İslahatlar Partiyasının sədri:

– Ermənistan -Azərbaycan, Dağlıq 
Qarabağ münaqişəsinin danışıqlar 
yolu ilə nizamlanması, problemin 
dinc vasitələrlə həlli üçün bizim 
tərəfimizdən bütün zəruri addımlar 
atılır. Azərbaycan Prezidentinin möv-
qeyi artıq bütün beynəlxalq təşkilatlar, 
ATƏT-in Minsk qrupu həmsədrləri, 
habelə dünya dövlətləri tərəfindən 
də dəstəklənir. Çox təəssüf ki, 
Ermənistan tərəfi sülhə hazır deyil və 
bütün vasitələrlə danışıqlar prose-
sini pozmağa çalışır. İşğalçı ölkənin 
yeni rəhbərliyi hələ də “Nə etmək 
lazımdır?” anlayışına malik deyil və 
hansısa köhnə təklifləri yenidən bərpa 
edib danışıqlar prosesini pozmaq 
istəyir. Təbii ki, Ermənistanın yeni 
rəhbərliyi hakimiyyəti itirməkdən 
qorxur. Düşünür ki, danışıqlara getsə, 
bəzi yerli klanlar tərəfindən ona 
qarşı təzyiqlər ola bilər. Ona görə 
də beynəlxalq təşkilatların diqqətini 
Ermənistanın yeni rəhbərliyinin də 
sülh danışıqlarından imtina etməsinə 
yönəldilməsi barədə fəaliyyətimizi 
davam etdirməliyik. Təəssüf ki, Nikol 
Paşinyan da müstəqil siyasət yürüdə 
bilmir, münaqişənin dinc vasitələrlə 
nizamlanmasına mane olur. 

Vyana görüşü təsdiqlədi ki, 
Azərbaycanın mövqeyi birmənalıdır, 
beynəlxalq hüquq normalarına 
əsaslanır və danışıqlar prosesinə 
mane olan istənilən təklifləri qəbul 
etməyib və bundan sonra da 
etməyəcək. Təbii ki, beynəlxalq 
təşkilatlar, xüsusilə ATƏT-in Minsk 
qrupu da danışıqlar prosesinə mane 
olan hər hansı bir təklifi qəbul edə 
bilməz. Vyana görüşündə beynəlxalq 
ictimaiyyət də danışıqların formatının 
dəyişdirilməsinin mümkünsüzlüyünün 
bir daha şahidi oldu. Beləliklə, Dağlıq 
Qarabağ separatçılarının üçüncü 
tərəf kimi danışıqlara cəlb edilməsi 
planı iflasa uğradı.

Söhbəti qələmə aldı: 
Əliqismət BƏDƏLOV, 

“Xalq qəzeti”

Yeri gəlmişkən, 
danışıqlar formatının 
dəyişdirilməsi ilə bağlı 
Ermənistanın möv-
qeyi buna qədər də 
beynəlxalq qurumlar 
tərəfindən rədd edilmişdi. 
Məsələn, bu il martın 
9-da ATƏT-in Minsk 
qrupunun həmsədrləri 
bəyanatla çıxış edərək 
danışıqlar formatı-
nın dəyişdirilməsinin 
qəbuledilməzliyini 
bildirmişdilər. Bundan 
başqa, Azərbaycanın dip-
lomatik səyi nəticəsində 
həm ABŞ, həm də Avro-
pa Birliyi Ermənistanın 
sözügedən məkrli planının əleyhinə 
 çıxmışdılar. 

Prezident İlham Əliyevin Vyana görü-
şü, fikrimcə, danışıqlar prosesinə yeni bir 
təkan verdi. Bunu, görüşün nəticəsi ola-
raq Azərbaycan və Ermənistan xarici işlər 
nazirləri və həmsədlər tərəfindən birgə 
“3+2” formatında bəyanat verilməsi də aydın 
göstərir. 

Xatırladım ki, həmin bəyanatda vurğulanır 
ki, görüşün gedişində danışıqlar prosesinin 
əsas məsələləri və substantiv məqamları 
barədə fikir mübadiləsi aparılmışdır. Sülh 
prosesinin irəliləməsi məqsədilə əlverişli 
mühitin yaradılması, danışıqlar prosesində 

münaqişənin həlli üçün konkret addımlar atıl-
masının vacibliyi xüsusi vurğulanmışdır.

Onu da qeyd edim ki, dövlət başçılarının 
Vyana görüşü ilə bağlı Bəyanatda atəşkəslə 
bağlı məsələlər də yer almışdır. Burada 
atəşkəsin davam etdirilməsi, danışıqların 
intensiv, eyni zamanda, substantiv əsaslarla 
bir-birini tamamlaması vacib şərt kimi vurğu-
lanmışdır. 

Danışıqlar prosesinin mahiyyətindən 
bəhs edərkən bir daha diqqətə çatdırmaq 
istərdim ki, Azərbaycanın mövqeyi bütün 

dünyaya bəllidir, dəyişilməzdir və birmənalı 
xarakter daşıyır. Bütün bunlar isə Helsinki 
Yekun Aktı və Ermənistan--Azərbaycan, 
Dağlıq Qarabağ münaqişəsi barədə 
BMT Təhlükəsizlik Şurasının müvafiq 
qətnamələrinə əsaslanır. Beynəlxalq hüqu-
qun tələblərinə uyğun şəkildə təcavüzkar 
Ermənistanın qoşunları Azərbaycanın işğal 
edilmiş ərazilərindən dərhal və qeyd-şərtsiz 
çıxarılmalı, ölkəmizin ərazi bütövlüyü və 
suverenliyi təmin olunmalıdır.

Azər VERDİYEV,  
Qlobal Araşdırmalar Liqası 

İctimai Birliyinin sədri, politoloq

Son danışıqların Qarabağ düyününü 
açacağına ümid böyükdür 

Vyana görüşü danışıqların formatının Azərbaycanın 
maraqlarına uyğun olaraq dəyişməzliyini bir daha təsdiq etdi

Bu il martın 29-da Avstriyanın paytaxtı  Vyanada Azərbaycan və Ermənistan 
liderləri arasında  Dağlıq Qarabağ münaqişəsinin nizamlanması ilə  bağlı 
görüş təkcə Azərbaycanda deyil, bütövlükdə beynəlxalq aləmdə  ümidverici 

hadisə kimi qiymətləndirilir. Təbii ki, görüş Ermənistanda hakimiyyət dəyişikliyindən 
sonra danışıqlara yeni təkan verilməsi, eləcə də bir sıra məsələlərə aydınlıq 
gətirilməsi baxımından mühüm əhəmiyyət kəsb edir. Ən vacibi isə, şübhəsiz, danı-
şıqlar prosesində Azərbaycan  Prezidenti  İlham Əliyevin haqlı və ədalətli mövqeyinin, 
nəhayət ki, Ermənistanın baş naziri Nikol  Paşinyan tərəfindən də qəbul edilməsi oldu.  

“Danışıqlar prosesinə yeni təkan verilib. Bu da 
vacibdir. Biz Minsk qrupunun həmsədrlərinin 9 
mart tarixli bəyanatını, – siz yəqin ki, onunla tanış-
sınız, – çox müsbət qiymətləndirdik. Orada deyilir ki, 
danışıqlar formatının dəyişdirilməsi yalnız iki tərəfin 
razılığı ilə ola bilər. Azərbaycan tərəfi, təbii ki, buna 
razılıq vermədi. Ona görə də biz prinsipcə substan-
tiv danışıqların davam etdirilməli olduğu vəziyyətə 
qayıtdıq”.

İlham ƏLİYEV 
Azərbaycan Respublikasının Prezidenti 

Prezident İlham Əliyevin martın 28-29-da reallaşan Avstriya 
səfəri haqqında danışarkən, əvvəlcə bir mühüm məqamı xa-
tırlatmaq istərdim. Belə ki, dövlətimizin başçısı cənab İlham 
Əliyevlə Ermənistanın baş naziri Nikol Paşinyan arasında 

görüşün ənənəvi formatda keçirilməsi Azərbaycanın diplomatik uğuru 
idi. Çünki N. Paşinyan Ermənistanda hakimiyyətə gəldiyi ilk vaxtlardan 
danışıqlar prosesinin formatının dəyişdirilməsi və Dağlıq Qarabağ sepa-
ratçılarının danışıqlara cəlb edilməsini əsas şərt kimi irəli sürürdü. Vya-
nada dövlətimizin başçısı ilə N. Paşinyan arasında keçirilən görüş məhz 
bu baxımdan diqqət çəkməyə bilməzdi. Təkrar edirəm, bu, Ermənistanın 
baş nazirinin danışıqlar prosesinin formatının dəyişdirilməsi cəhdinin 
iflasa uğramasının əyani ifadəsi idi.

Diplomatik uğurun 
növbəti mərhələsi

 � Xəbər verildiyi kimi, martın 29-da Azərbaycan 
Prezidenti İlham Əliyevin Vyanada Ermənistan -- 
Azərbaycan, Dağlıq Qarabağ münaqişəsinin həllini 
müzakirə etmək üçün Ermənistanın baş naziri Nikol 
Paşinyanla görüşü olub. İki saatdan artıq davam edən 
təkbətək görüşdən sonra danışıqlar ATƏT-in Minsk 
qrupunun həmsədrlərinin və iki ölkənin xarici işlər 
nazirlərinin iştirakı ilə davam etdirilib. Bu görüşdən 
sonra danışıqlara yeni təkan verildiyi və prosesin 
formatının dəyişməz qaldığı barədə əminlik yarandı. 
Milli Məclisin deputatları, politoloq və siyasi partiya 
sədrləri ilə söhbətimiz bu barədə oldu.

